
A lo settemo gneneto de Messere, zoè fratemo carnale lo chiù stritto parente, che stace à Cosenza, che Dio manna sanetate primmo à me, e pò a isso se ne vale.

Oramaie, che commenzano à mbroccoliare l’aruole, e l’aucielle se preiano de la shioruta Primavera, pocca le montagne ch’erano coperchiate da li chiatre de la neve s’hanno ncignato la gonnella verdevaie, e se songo adesa scommogliate tutte, e li shiumme che pe lo passato vierno s’erano ntrovolate, se ne vrocioleiano pe lo pennino de li scarrupe à bascio de colore d’ariento Ammore, che pe lo friddo de le ielate, se ne staceva à scarfarese à canto à lo fuoco accommenzava à tellecareme e fa cuto ca m’era na zecca fresa, tanto che l’auto iuorno non potenno chiù abentare, me ieze à chiavare sotta n’aruolo spampanato, et caccianno da na vertola no paro de rampognelle, e facenno abottare l’otra de viento, mentre che le cannuccie pioliavano comme à gatta figliata, io pe sbottare, et spaporare la collera commenzaie à cantare de chesta manera.

